
Nafarroako Foru Komunitatearen egoerari buruzko politika orokorreko eztabaidaren ondorioz Osoko Bilkurak 2014ko urriaren 17an onetsitako erabakiak

Lehena. 1. Nafarroako Parlamentuak Nafarroako Gobernua premiatzen du Espainiako Gobernuaren aurrean jarrera irmo eta sendoa ager dezan autogobernuaren defentsan, zehazki Volkswagenen BEZa dela-eta Ogasun Ministerioak eginiko eskaerari dagokionez, ulertuta Nafarroak ez duela ordaindu behar PPren Gobernuak eskatutako kopuruetatik ezer. 

Nafarroako Parlamentuak Nafarroako Gobernua eta bere lehendakaria gaitzesten ditu haien jokaera obskurantista, epel eta ez-eraginkorragatik Estatuak Auzitegi Gorenean aurkeztutako errekurtsoaren aurrean —Volkswagenen 2007-2011 urteetako BEZa dela-eta 1.513 milioi euro bidegabeki eskatu dizkio—.

2. Nafarroako Parlamentuak berretsi egiten du Nafarroaren autogobernuaren aldeko konpromisoa, eta autogobernu hori Nafarroak bere eskumenak zilegitasunez baliatuz darabilela deritzo.

3. Nafarroako Parlamentuak arbuiatzen du Espainiako Gobernuak errekurtsoak aurkeztea sistematikoki Konstituzio Auzitegian Parlamentu honek onetsitako foru legeen aurka.

4. Nafarroako Parlamentuak salatzen du kontraforu dela Konstituzio Auzitegiak 2014ko ekainaren 26an emandako epaia, zeinaren bidez baliogabetzen baita Parlamentu honek aho batez onetsitako abenduaren 26ko 24/2012 Foru Legea, Energia elektrikoaren ekoizpenaren balioaren gaineko zerga arautzen duena. Epai horrek, jadanik 2012ko azaroaren 14ko epaiak adierazitako teoriari berriz heldurik, ukatu egiten du Nafarroak zerga-alorrean duen berezko ahalmen politikoa, Estatuko botere zentralarenari baldintzapetuta jarriz alor guztietan.

5. Nafarroako Parlamentuak Espainiako Gobernua premiatzen du Parlamentu honek onetsitako foru legeen aurka Konstituzio Auzitegian jarrita dauzkan errekurtsoak erretira ditzan, eta leialtasun instituzionaleko jarrera izan dezan Nafarroak bere autogobernuaz egiten duen erabilera zilegiarekiko.

6. Nafarroako Parlamentuak nabarmentzen du Konstituzio Auzitegiak lan-arloko erreforma babesteko emandako epaiaren larritasuna, Nafarroako Parlamentuaren errekurtsoa ezetsiz.

7. Nafarroako Parlamentuak aldarrikatzen du Nafarroak eskubidea duela politika berekiak zehazteko, bai eta bere borondate tinkoa dela eskubide hori Estatuko erakundeen esku-sartzeen aurrean defendatzea.

8. Nafarroako Parlamentuak Nafarroaren subiranotasun fiskala defendatzeko konpromisoa hartzen du, eta Espainiako Gobernuari eskatzen dio berariaz aitor dezan Nafarroak gai honetan duen jatorrizko ahalmena.

9. Nafarroako Parlamentuak Espainiako Gobernua premiatzen du erabaki politiko eta juridikoak har ditzan Nafarroaren eskumen berekietan zuzenean eragiten duen oinarrizko legedia aplikaezina izan dadin.

Bigarrena. 1. Nafarroako Parlamentuak Nafarroako Gobernua premiatzen du behar den epean eta moduan ordain ditzan lehen sektorearentzat konprometitutako laguntza guztiak, 2014. urtea amaitu baino lehen.

2. Laguntzak eskatzeko leihatila ireki dezan eta erantzun argia eman dezan, eskaera onartuz edo ukatuz eta konprometitutako laguntzaren ehuneko finkoarekin.

3. Beren ustiategietan inbertsioak egin behar dituzten nekazari eta abeltzain guztientzat kreditu-lerro bereziak negozia ditzan finantza entitateekin.

4. Nekazaritza Politika Bateratu berria gutxienez aurrekoaren berdina izatea lor dezan. Lehen sektoreak ehuneko 15 inguruko murrizketa izanen du, batez ere abeltzainek.

5. Nekazaritzako makineria erabiltzeko kooperatibentzako laguntzak berrezar ditzan, ureztalur berrietarako makineria elkarrekin eroste aldera.

Hirugarrena. Nafarroako Parlamentuak Nafarroako Gobernua premiatzen du jarduera ekonomikoa sustatu eta dinamizatzeko politika bat gara dezan, eta Parlamentu honetako Enpleguaren Mahaiak onetsitako ondorioak gauzatu eta elkarrizketa sozialak industria-dinamizaziorako berriki eginiko proposamenak bere egin eta praktikara eraman ditzan, eta, horretarako, horiek ahalbidetzeko beharrezkoak diren arau-aldaketak egin, produkzio-sektore guztiak sustatzeko jarduketak abian jarri eta beharrezkoak diren aurrekontu- eta finantza-neurriak bila ditzan.

Laugarrena. Nafarroako Parlamentuak Nafarroako Gobernua premiatzen du sendotu dezan hezkuntza publikoari ematen zaion babes instituzionala eta hobetu dezan sare publikoko giza baliabideen eta baliabide materialen hornikuntza, bere lana modu egokian egiteko eta hezkuntzaren doakotasuna bermatzeko gai izan dadin, derrigorrezkoak diren etapetan behintzat. 

Halaber, pobrezia egoeran dauden ikasleei laguntzeko programa bat abian jar dezan, haiei beharrezkoa den arreta emate aldera elikadura eta arreta sozialaren arloetan.

Era berean, premiatzen da lehenbailehen ados dezan urte anitzeko finantzaketa-plan bat Nafarroako Unibertsitate Publikoarekin, haren mantentzea eta garapena ziurtatuko dituena eta erakunde publikoek bideratutako finantzaketaren egungo murrizketa saihestuko duena.

Bosgarrena. 1. Nafarroako Parlamentuak Nafarroako Gobernua premiatzen du modu egokian neur ditzan Nafarroako Ospitaleguneko larrialdi zerbitzu berriaren funtzionamendu egoki eta bikainerako beharrezkoak diren baliabide materialak eta, batez ere, giza baliabideak, horrela konpontzeko abian jarri eta lehenbiziko egunetan gaixoen sailkapena dela-eta detektaturiko atzerapenak, eta, halaber, unitate horretan lan egiten duten profesional guztien prestakuntza egokia ziurtatzeko, gaixoak ahalik eta hobekien artatzea bermatze aldera.

2. Nafarroako Parlamentuak Nafarroako Gobernua premiatzen du balizko gaixotasun biriko eta kutsagarri larriei (ebola) aurre egiteko beharrezkoak diren baliabide guztiak ziurta dakizkien osasun arloko langile guztiei, gaixoen larrialdietarako garraioko langileei eta ospitale eta osasun etxeetako garbiketako langileei, haien segurtasuna eta babesa ahalik eta hobekien zaintzeko eta kutsatzeak saihesteko. Aldi berean, Nafarroako Parlamentuak Nafarroako Gobernua premiatzen du ziurta dezan halako egoeretan erabiltzeko babes pertsonalerako ekipoak egokiak eta gehieneko babes-eskakizunen araberakoak direla. Halaber, Nafarroako Gobernuari exijitzen zaio halako protokoloen probak ahalbidetu ditzan zentro espezializatu guztietan eta oinarrizko laguntzako zentroetan, prozesu horietan esku hartzen duten pertsona guztien ezagutza nahikoa izan dadin ziurtatzeko eta kutsatze arriskuko egoerak gertatzea saihesteko.

3. Era berean, Nafarroako Parlamentuak Nafarroako Gobernua premiatzen du legionelak eragindako balizko kutsatzeen gaineko zaintza areagotu dezan, eta horretarako ikuskapen gehiago egin ditzan arrisku bereziko guneetan eta sakonki kontrola ditzan lokal edo eraikin publikoetan egon daitezkeen infekzio-fokuak.

4. Nafarroako Parlamentuak Nafarroako Gobernua premiatzen du gaixo kroniko eta patologikoentzako arreta-estrategia zabaldu eta modu orokorrean ezar dezan Osasun Planaren barruan, ahalik eta denbora laburrenean, kontuan hartuta nolako garrantzia izan dezakeen plan horrek, bai gure osasun sistema publikoaren modernizazioaren ikuspuntutik, bai Osasunbidea-Nafarroako Osasun Sistemaren eraginkortasuna eta efizientzia hobetzearen ikuspuntutik.

5. Nafarroako Parlamentuak Nafarroako Gobernua premiatzen du Foru Komunitateko oinarrizko laguntza-zerbitzuko profesionalen arteko akordioak ahalbidetu ditzan, ziurtatze aldera behin betikoz eta lehenbailehen oinarrizko osasun laguntzako, laguntza jarraituko eta larrialdiko laguntzako plan bat egiteko aukera. Plan hori adostua, nahikoa, modernoa, arina, efizientea eta eraginkorra izanen da, bai profesionalentzat, bai, batez ere, herritarrentzat, eta diskriminazio positiboko neurriak jasoko ditu, bai baliabide materialei bai giza baliabideei dagokienez, mendialdeko zenbait landa guneetarako, berariazko ezaugarriak baitituzte zailtzen dutenak aukera berdintasunaren printzipioa nahi bezala bermatzea halako gai garrantzitsu batean.

6. Azkenik, gure osasun sistemaren funtzionamenduari dagokionez, Nafarroako Parlamentuak Nafarroako Gobernua premiatzen du kontu handiz zaindu dezan Nafarroako Ospitaleguneko laborategi zentralizatuaren funtzionamendua, bertan lan egiten duten pertsonek adierazitako beharrizanei kasu egin diezaien, funtzionamendu akasgabea lortze aldera, eta kudeaketa egiten duen enpresak kontratua behar bezala betetzen duela kontrola dezan. Era berean, Nafarroako Parlamentuak exijitzen du zehatz-mehatz kontrola dadila Nafarroako Ospitaleguneko sukaldeen funtzionamendua, bai eta gaixoei ematen zaien janariaren kalitatea ere. Halaber, premiatzen da kontratua osorik betetzen dela kontrola dezan, eta, hura amaitutakoan, kudeaketa publikoari itzul dakion aipatu zerbitzua. 

7. Nafarroako Parlamentuak Nafarroako Gobernua premiatzen du aurrekontuaren gastu-sabaia igo dezan pobreziaren eta gizarte-bazterketaren aurkako borrokatik eratorritako beharrizanei erantzuteko kontusail guztietan, Gizarte Politiketako Departamentuan, Hezkuntzakoan, Osasunekoan, Ekonomia, Ogasun, Industria eta Enplegukoan eta Sustapenekoan.

Seigarrena. Nafarroako Parlamentuak premiatzen du urgentziazko bilera egin dezan Hitzarmen Ekonomikoa negoziatzeko Nafarroako batzordeak, Parlamentuko indar guztien parte-hartzearekin, Nafarroako gizarteari dagozkion eskubideen defentsarako estrategia zehazte aldera.

Nafarroako Parlamentuak Nafarroako Gobernua eta bere lehendakaria gaitzesten ditu haien jokaera obskurantista, epel eta ez-eraginkorragatik Estatuak Auzitegi Gorenean aurkeztutako errekurtsoaren aurrean —Volkswagenen 2007-2011 urteetako BEZa dela-eta 1.513 milioi euro bidegabeki eskatu dizkio—.

Zazpigarrena. Nafarroako Parlamentuak bere konpromisoa agertzen du oinarrizko eskubideak (osasuna, hezkuntza, gizarte politikak) bermatzen diren gizarte batekin, zeinak aurrerapausoak emanen dituen justizia sozialaren lorpenean eta neurri politikoak eta ekonomikoak hartuko dituen zerbitzu publikoen eta berme sozialen garapenean aurrera egiteko, finantzaketa areagotuta eta kudeaketa hobetuta.

Zortzigarrena. Nafarroako Parlamentuak adierazten du bere borondatea dela demokrazia zuzenean aurrerapausoak ematea eta herritarren parte-hartze eta kontsultarako formuletan sakontzea. Halaber, defendatzen du gardentasunaren aldeko neurriak hartzea eta Nafarroako herritarrei aitortzea erakunde guztietan eta erakunde publikoek sortutako entitateen jarduketa eta erabaki guztiak fiskalizatu eta ezagutzeko, ustelkeriarekin amaitze aldera.

Bederatzigarrena. Nafarroako Parlamentuak bere errekonozimendua adierazten dio Nafarroako aniztasun ideologiko, politiko, identitario eta kulturalari, eta baieztatzen du lurralde honen etorkizunerako beharrezkoa dela aniztasun hori errespetatzea eta duen balioa nabarmentzea, bazterketarik gabe elkar ulertzea eta elkargunerako bide demokratikoak irekitzea, non aniztasun aberatsak adierazpideak eta bere proiektu zilegiak gauzatzeko moduak izanen dituen.

Hamargarrena. Nafarroako Parlamentuak uste du Nafarroako Gobernuak modu aktiboan parte hartu behar duela, politikoki eta aurrekontuen bidez, errekuperazio ekonomikorako bide iraungarriari ekin ahal izateko. Horretarako, beharrezkoa da inbertsio publikoa berreskuratzea, hautaketa-irizpideekin, funtsezkoak diren sektore eta zerbitzu publikoetan aurrera egitea bultzatzeko, bai eta kalitatezko lanpostuak sortzea ere.

Nafarroako Parlamentuak uste du lehentasunezkoa dela ahalegin handiagoa egitea hezkuntzan eta ikerkuntzan, eta finantzaketa egonkorra eta nahikoa bermatzea Nafarroako Unibertsitate Publikoari, bere sorreran jarri zitzaizkion helburuak betetze aldera.

Nafarroako Parlamentuak uste du lehentasunezkoa dela I+G+Brako ahalegin-murrizketa lehengoratzea, politika teknologiko duina diseinatzea eta ahalegin horren eta Nafarroako berrikuntza-sistemaren produktibitatea hobetzea.

Hamaikagarrena. Nafarroako Parlamentuak adierazten du Estatuaren eta Nafarroako Foru Komunitatearen arteko harremanak uneoro egokitu behar duela Konstituzioaren lehen xedapen gehigarrian ezarritakora, xedapen horretan ezartzen baita Nafarroaren eskubide historikoen babesa eta errespetua, eta Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoan ezarritakora, erabat errespetatuta Hitzarmen Ekonomikoan xedaturikoa, Nafarroaren zerga eta finantza arloko ahalmena arautzen baitu.

Hamabigarrena. Nafarroako Parlamentuak exijitzen du, beste behin ere, ETA banda terrorista desegin dadin, armak baldintzarik gabe entrega ditzan, eginiko kaltea aitor dezan eta biktimei barkamena eska diezaien.

Bere elkartasuna, babesa eta etengabeko konpromisoa adierazten die terrorismoaren biktimei eta beren familiei.

Irmoki arbuiatu eta gaitzesten du indarkeria babesteko eta terrorismoa goraipatzeko ekintza oro.

Hamahirugarrena. Nafarroako Parlamentuak exijitzen du Nafarroako errealitate instituzionalarekiko errespetua, alor guztietan: hezkuntzan, telebistan, kulturan eta kirolean.

Hamalaugarrena. Nafarroako Parlamentuak Nafarroako Gobernua premiatzen du hurrengo hilabeteetarako jarduera ildo nagusien artean sar ditzan ondokoak: gizarte politiken alorrean, ekintzak abian jartzea familiaren alde, gizartearen oinarri den aldetik, bai eta adineko pertsonen, adingabeen, gazteen, ezgaitasunen bat duten pertsonen, mendekotasunen bat dutenen eta indarkeria matxistaren biktimen alde ere.

Hamabosgarrena. Nafarroako Parlamentuak Nafarroako Gobernuari exijitzen dio gara dezan hezkuntza-politika bat eskola-eredu publiko anitza, inklusibo eta ez segregatzailea, hezkidetzakoa, bere hurbileneko ingurune sozialean inkardinatua eta ikasleen hezkuntza-beharrizanei erantzuteko behar dituen baliabide guztiez hornitua bultzatuko duena, bai azpiegiturei eta baliabide publikoen esleipenari bai eskola-antolamenduari dagokienez, eta familiei dei egiten die haien seme-alabak Nafarroako Foru Komunitateko ikastetxe publikoetan eskolatu ditzaten, guztientzako hezkuntza baten berme gisa, kontuan hartu gabe jatorria, erlijioa, sexua, gaitasuna nahiz ikasleen edo haien familien beste edozein inguruabar indibidual.

2014-2020 urteetarako Osasun Plana bere osotasunean bete dezan, bai eta osasun sistema publikoaren finantzaketa BPGaren ehuneko 7ra iristeari buruzko atalak ere, medikuntzako ikasketak jar ditzan NUPen, eta haurdunaldiaren borondatezko eteteak Nafarroako osasun publikoan egiteko aukera eman dezan.

2/2013 Foru Legea, otsailaren 14koa, bete dezan osasun-arreta jarraitu eta larrialdikoari buruzkoa.

Desberdintasunaren, pobreziaren eta bazterketa sozialaren aurkako urgentziazko plan bat abian jar dezan, beharrezkoak diren baliabideak ziurtatuko dituena Nafarroako herritarren oinarrizko beharrizanei erantzuteko, eta horretarako aparteko baliabideak jar ditzan.

Ez dezan murrizketa gehiagorik aplika mendekotasunaren arretarako politiketan, eta zuzen ditzan legegintza honetan aplikaturiko murrizketa nagusiak, halako moduz non berreskuratuko diren mendekotasun egoeran dauden pertsonei arreta duin eta nahikoa emateko zerbitzu eta prestazioak. 

Enplegu publikoko urgentziazko deialdiak egitea hezkuntzan, osasun arloan eta gizarte zerbitzuetan, oinarrizko zerbitzu publikoetako plantillak herritarren beharrizanetara egokitzeko xedearekin, osasunaren zaintzari, kalitatezko hezkuntza izateko eskubideari eta herritar guztien oinarrizko beharrizanak asetzeko gizarte zerbitzuei dagokienez.

Hamaseigarrena. Nafarroako Parlamentuak Alderdi Popularraren ardurapean dagoen gobernu zentralari eskatzen dio konstituziokontrakotasun errekurtsoak erretira ditzala, 24/2013 Foru Legearen –Nafarroan etxebizitzarako eskubidea ziurtatzeko neurri urgenteei buruzkoa– eta 8/2013 Foru Legearen –haren bidez, Nafarroako osasun-sistema publikoan doako osasun laguntza jasotzeko eskubidea aitortzen zaie Nafarroan bizi diren pertsonei– aurka aurkeztutakoak. Halaber, berresten du Nafarroako autogobernuarekin duen konpromisoa zerga- eta finantza-alorrean, eta Estatuko erakundeei autogobernu-esparru horrekiko errespetua eta leialtasuna eskatzen dizkie; era berean, babesa agertzen dio Nafarroaren eta Estatuaren arteko Hitzarmen Ekonomikoari, Estatuko lurralde desberdinen arteko elkartasunetik, eta exijitzen du haren eguneratzeak berma ditzan Nafarroak zerga alorrean dituen eskumenak.

Nafarroako Parlamentuak Nafarroako Gobernua eta bere lehendakaria gaitzesten ditu haien jokaera obskurantista, epel eta ez-eraginkorragatik Estatuak Auzitegi Gorenean aurkeztutako errekurtsoaren aurrean —Volkswagenen 2007-2011 urteetako BEZa dela-eta 1.513 milioi euro bidegabeki eskatu dizkio—.

Hamazazpigarrena. Nafarroako Parlamentuaren ustez, funtsezkoa da Nafarroaren etorkizunaren inguruan adostasun estrategikoak eraikitzea, ahalbidetuko dutenak Nafarroa kokatu eta sendotzea aldaketa hain azkar eta zorabiagarriko XXI. mende honetan. Adostasun horietan, kohesio sozialaren alde apustu egitea printzipio utziezina izanen da. 

Testuinguru horretan, Nafarroako Parlamentuak funtsezkotzat jotzen du ekonomia berrindartzea, langabetu kopurua gutxitzea lortzeko eta, halaber, dauden eta sor daitezkeen lanpostuen kalitatea eta balio erantsia hobetzeko baliabide gisa. 

Nafarroako Parlamentuak Nafarroako Gobernua premiatzen du xede horietara egiazki konprometitu eta bidera ditzan beharrezkoak diren kontusailak. Eta, horretarako, funtsezko zerbitzu publikoei eustearen aldeko ezinbesteko apustuaz gain, zerga-sistema gero eta bidezkoago, gehikorrago, zuzenago, sendoago eta egonkorrago bat sustatzearen aldeko apustua egiten du, halako moduz non modu eraginkorrean aurre eginen zaien zerga-saihesteari eta iruzur fiskalari.

Hemezortzigarrena. Nafarroako Parlamentuak bere konpromisoa agertzen du, beste behin ere, autogobernuarekin eta Nafarroaren eskubide jatorrizko eta historikoekin.

Nafarroako Parlamentuak Estatuko Gobernuari exijitzen dio berehala erretira dezan Tributu Agentziak eginiko ikuskapen-akta dela-eta Auzitegi Gorenean aurkeztutako errekurtsoa, Volkswagenen 2007-2011 urteetako BEZagatikoa.

Nafarroako Parlamentuak Nafarroako Gobernua premiatzen du Hitzarmen Ekonomikoaren Batzorde Negoziatzailea dei dezan, Parlamentuan dauden indar guztiak bertan daudela, Estatuarekin negoziatzeke dauden gai garrantzitsuetan adostasun sendoak eta zabalak lortzeko xedearekin; zehazki, Nafarroak zerga propioak ezartzeko duen gaitasuna aitortzea, energia elektrikoen ekoizpenaren gaineko zergari buruzko hitzarmena, Tributu Agentziaren ikuskapen-aktari buruzko gatazka, edota 2015-2019 bosturtekoan Nafarroak Estatuari egin beharreko ekarpenari buruzko negoziazioa.

Nafarroako Parlamentuak Nafarroako Gobernua eta bere lehendakaria gaitzesten ditu haien jokaera obskurantista, epel eta ez-eraginkorragatik Estatuak Auzitegi Gorenean aurkeztutako errekurtsoaren aurrean —Volkswagenen 2007-2011 urteetako BEZa dela-eta 1.513 milioi euro bidegabeki eskatu dizkio—.

Hemeretzigarrena. Nafarroako Parlamentuak itun sozialarekiko konpromisoa eta babesa adierazten du, ekonomia dinamizatzeko eta enplegua sortzeko baliabide gisa.

Hogeigarrena. Nafarroako Parlamentuak Nafarroako Foru Komunitatearen eskubide jatorrizko eta historikoekiko konpromisoa adierazten du, eta autogobernuaren nahiz gure foru araubidearen aurkako erasoak salatzen ditu.

Hogeita batgarrena. Nafarroako Parlamentuak Foru Komunitatearen berezko ikurrekiko konpromisoa adierazten du.

Hogeita bigarrena. Nafarroako Parlamentuak Nafarroako Ubidearen eta Abiadura Handiko Trenaren azpiegiturak zabaldu eta lehenestearekiko konpromisoa agertzen du, jarduera ekonomikoaren dinamizatzaileak eta Foru Komunitateko lurralde-orekaren egituratzaileak diren aldetik.

Hogeita hirugarrena. 1.- Nafarroako Parlamentuak bere babesa eta elkartasuna adierazten die terrorismoaren biktimei, haiek direlako gizartearen onenaren erreferentzia bat, askatasunaren eta justiziaren aldeko borrokaren eredu eta sinbolo iraunkorra.

2.- Halaber, Nafarroako Parlamentuak errefusatu eta gaitzetsi egiten du terrorismoa goraipatzeko ekitaldi oro, bai eta terrorismoaren biktimen eta haien familien duintasuna eta memoria bortxatzen duen edozein ekintza ere.

